
MINUTI

Il-Minuti tal-Laqgħa Nru. 30 li saret fis-16 ta' Frar,  2005 ġew konfermati.

THE CHAIRMAN (Onor. Jason Azzopardi):  Kif żgur tiftakru, jien dan l-aħħar qajjimt il-punt dwar kemm huwa importanti li l-Parlament tagħna jużufruwixxi mid-dritt li għandu li juża uffiċċju fil-Parlament Ewropew, faċilita` li hija available għal kull parlament nazzjonali tal-25 Stat Membru ta’ l-Unjoni Ewropea.  
Irrid ninforma lill-kumitat li f'dan is-sens ktibt ittra lill-iSpeaker fejn informajtu dwar dak li għandu jsir fil-fehma tagħna, aktar u aktar meta nafu li l-pajjiżi li ma jokkupawx l-uffiċċju li hemm lest għalihom fil-Parlament Ewropew huma biss aħna u madwar ħames jew sitt pajjiżi oħra.  Tajjeb li tkunu tafu li b’risposta l-iSpeaker informani li diġa` tkellem fuq dan is-suġġett mal-prim ministru u mal-viċi prim ministru.  Fi kliem ieħor  the matter has been taken up.  
Niġbdilkom ukoll l-attenzjoni li qed inpoġġi fuq il-mejda rapport mibgħut mill-Onor. Anton Tabone dwar l-iSpeakers' Conference tal-Five plus Five li saret f'Pariġi fis-7 u t-8 ta' Diċembru tas-sena l-oħra.  
Preżentazzjoni mill-Ministru għall-Kompetittivita` u Komunikazzjoni dwar laqgħa tal-Kunsill tal-Ministri
  THE CHAIRMAN:  Il-Ministru Ċensu Galea.  

ONOR. ĊENSU GALEA (Ministru għall-Kompetittivita`u Komunikazzjoni):  Mr Chairman, dan il-kunsill inżamm fi Brussels bejn il-25 u s-26 ta' Novembru  u dan kien it-tielet kunsill li jien attendejt għalih wara s-sħubija ta' Malta fl-Unjoni Ewropea.  Naturalment  li titla’ għal dawn il-laqgħat tal-kunsill tal-ministri jgħabbik  b’responsabbilta’ mhux żgħira, ħalli l-preżenza ma tkunx biss apparenti imma tkun tfisser ukoll parteċipazzjoni.  
Kien hemm madwar 13-il item li ddiskutejna u li se nagħti l-main conclusions dwarhom.  Imbagħad jekk ikun hemm xi domandi nkun nista' noffri l-kummenti tiegħi fuq is-suġġett partikolari bil-qalb kollha.  Se nikkonċentra fuq tmien punti li fl-opinjoni tiegħi huma l-iktar importanti, imbagħad nagħmel riferenza għall-follow-up action li in parti diġa` bdiet tittieħed u in parti rridu nkomplu nieħdu.  
L-ewwel item jirrigwarda l-cross-border mergers, jiġifieri l-mergers li jmorru ‘l hinn mill-fruntieri kif nafuhom tradizzjonalment.  Hawnhekk intlaħaq ftehim min-naħa tal-kunsill fuq direttiva li tgħid li għandu jkun possibbli li jkun hemm cross-border mergers fil-każ ta' limited liability companies.  Fil-fatt l-iskop prinċipali ta' din id-direttiva hu l-faċilitazzjoni ta’ mergers ta' kumpanniji, ix-share capital u anke l-legal personality ta' dawn il-kumpanniji.  

Punt ieħor jirrigwarda dak li qed jissejjaħ better regulation and simplification of EU legislation.  Qegħdin ngħidu li jrid ikun hemm simplifikazzjoni tal-proċeduri li jintużaw fid-diversi Stati Membri ta' l-Unjoni Ewropea.  Għalkemm il-leġislazzjoni tolqot 15-il priorita` differenti, pero` l-iktar punti importanti jirrigwardaw l-ambjent, l-istatistika, l-internal market, il-corporate law, il-politika soċjali u s-saħħa.  Tkellimna wkoll f'ċertu dettall fuq is-services directive,  Mr Chairman. 

Tajjeb wieħed jgħid li sa Novembru din id-direttiva kienet għadha qed tinħema u kienu qed jittieħdu pożizzjonijiet varji minn diversi Stati Membri.  Issa minn dak iż-żmien 'il hawn saru iktar żviluppi u nista’ ngħid li se jkun hemm diskussjoni oħra fil-kunsill li jmiss,  dejjem fuq is-services directive. Hawnhekk tajjeb li nfakkar li f’Settembru konna ħriġna dokument għad-diskussjoni u kull min ried seta’ jirreaġixxi għall-proposals li hemm.  Sal-lum dawn għadhom proposals għax m'hemmx konklużjonijiet speċifiċi, pero` nistenna li fil-kunsill li jmiss ikun hemm iktar direzzjoni ċara.  
Kienet saret ukoll konferenza nazzjonali li attendew għaliha madwar 150 persuna minn Malta - kien hemm anke rappreżentanza tal-kunsill li kienet hawn Malta biex issegwi dak li konna qed ngħidu - u nista’ ngħid li ħareġ ħafna ġid minn din il-konferenza.  Id-dokumenti relattivi safejn naf jien tqiegħdu fuq il-mejda tal-Kamra tad-Deputati, imma jekk xi ħadd ikollu bżonn xi kopja oħra nista' ngħaddihielu. Nistenna li dalwaqt il-gvern ikun f'qagħda li jippubblika l-pożizzjoni tiegħu fuq diversi items li jirrigwardaw l-internal market.  
Mr Chairman, għalkemm il-lead ministry fix-xogħol marbut ma' l-internal market huwa l-ministeru tal-kompetittivita`, fir-realta` ix-xogħol isir in kollaborazzjoni mal-ministeri kollha - tmienja jew disgħa mill-ministeri huma l-iktar involuti – u prattikament il-ministeri kollha għandhom sehem x'jagħtu u aħna internament qed nagħmlu l-kordinazzjoni neċessarja bejn il-varji ministeri.  
Per eżempju, fir-rigward tas-saħħa, li allura huwa wieħed mill-iktar punti li hemm diskussjoni dwaru, il-ministeru tas-saħħa ppreżenta l-pożizzjoni tiegħu lill-ministeru tiegħi biex stajna nieħdu l-pożizzjoni tagħna.  Nerġa’ ngħid li eventwalment din se tiġi ppubblikata għal kulmin ikun irid isegwi iktar fid-dettall.  Nista' ngħid li bosta pożizzjonijiet ġew konklużi min-naħa tad-diversi ministeri u nistenna li dalwaqt inkunu nistgħu ngħarrfuhom lill-pubbliku.  
Item ieħor huwa dak li jissejjaħ REACH, jiġifieri registration, evaluation and  authorisation of chemicals.  Kien hemm diskussjoni dwar ir-rakkmandazzjonijiet u l-konklużjonijiet ta' l-impact assessments li jistgħu jirriżultaw minn din it-tip ta' reġistrazzjoni, evalwazzjoni u awtorizzazzjoni ta' chemicals li qed nagħmel riferenza għalihom.  Hemm pożizzjonijiet pjuttost diverġenti fid-diversi Stati Membri u wieħed jista' jgħid li għadna 'l bogħod biex ikollna xi konklużjoni.  

Punt ieħor li kien hemm diskussjoni dwaru hu l-competitiveness package and the automotive industry, settur li ma jolqotniex daqstant direttament imma naturalment bħala Stat Membru nintlaqtu wkoll, fis-sens li ġiet diskussa l-pożizzjoni dwar is-strengths u l-weaknesses tas-suq Ewropew fis-settur automotive kollu kemm hu.  Nerġa' ngħid li dan ma jolqotx lilna, imma evidentement l-automotive sector għandu ċerta importanza għax fl-Ewropa jinħadmu diversi vetturi.  Il-kunsill se jkun qed jipprepara position paper għal-laqgħa li jmiss tat-8 ta' Marzu, bl-iskop li jkun hemm follow-up ta' dak li għamilna fil-laqgħat ta' qabel.  
Ħaġa oħra li wieħed jista' jgħid li hija bi preparazzjoni għall-kunsill li jmiss tirrigwarda l-Lisbon Agenda.  Din is-sena diġa’ ninsabu halfway through, iżda hemm rikonoxximent ġenerali li numru sostanzjali tat-targets tal-pakkett oriġinali tal-Lisbon Agenda għadna ‘l bogħod ħafna milli nilħquhom.  Allura kien hemm review ta' dawn il-pożizzjonijiet internament fil-kunsill u l-ex-prim ministru ta' l-Olanda,  Wim Kok, ipprepara dak li qed jissejjaħ il-Kok report u saret diskussjoni dwaru.  Fil-kunsill li jmiss se nkunu f'qagħda li we go into further detail fuq dan ir-rapport, fejn għandek rakkmandazzjonijiet marbutin ma’ l-internal market u b’mod partikolari ma’ research and development.  
Issemma wkoll f'ċertu dettall is-settur tat-textiles and clothing, fejn huwa mistenni li jkun hemm a high-level group li se jara f'iktar dettall l-aċċess minn third markets, b'mod partikolari mill-EuroMed zone li lilna apparti bħala Member State, jolqotna wkoll bħala stat li qiegħed fil-Mediterran.  Ġie diskuss it-tip ta' labelling li għandu jkun hemm, dawk li qegħdin jissejħu n-non-technological innovations, il-koperazzjoni biex jiġu kkordinati r-restructuring efforts meħtieġa għal dan is-settur u l-ħtieġa li jsir sforz kollettiv biex tiġi attakkata l-counterfeiter u l-piraterija.  

Tajjeb wieħed jgħid li sa Novembru konna nidhru li għadna pjuttost lura on the follow-up action meħtieġa fil-kwestjoni ta' l-internal market scoreboard.  Għalkemm kienu diġa` ttieħdu ċerti miżuri minn Malta, pero` 617-il direttiva kienu għadhom ma ġewx transposed minħabba li l-proċess intern kien għadu mhux f'postu, imma issa mxejna u għandna biss madwar 50 direttiva li għadhom m'humiex transposed.  Żgur li jeħtieġ li nkomplu nsegwu l-Kok report u l-istrateġija ta' Lisbona u napplikawha għal pajjiżna u, kif għedt iktar kmieni, fir-rigward tad-direttiva fuq is-services u l-internal market, se nidħlu fid-dettall anke hawn Malta biex is-setturi varji jkunu jistgħu jifhmu iktar l-kwestjoni tal-better regulation, ċertament parti importantissima minn dan il-proċess.  
Biss irrid nerġa' nenfasizza li għalkemm huwa l-ministeru tal-kompetittivita` u komunikazzjoni li jkun preżenti għall-kunsill, ħafna mill-pożizzjonijiet li jittieħdu ma jitteħdux minn dan il-ministeru waħdu imma jkunu joint effort tad-diversi ministeri.  Infatti qabel ma mmur għal-laqgħat tal-kunsill ikolli laqgħat anke formali mal-ministri u ma' l-uffiċjali konċernati.  Issa jekk hemm xi domandi jien lest li nweġibhom u jekk xi ħadd irid jara xi dokumentazzjoni, m'għandi l-ebda diffikulta` li din tiġi preżentata f'dan il-kumitat jew adirittura titqiegħed fuq il-mejda tal-Kamra.  

  THE CHAIRMAN:  L-ewwelnett nirringrazzjak għall-mod eżawrjenti li bih koprejt dan il-kunsill.  Xtaqt nistaqsik fuq is-services directive, pero` jekk tħoss li d-domanda li se nagħmillek teħtieġ risposta li b'xi mod tista' tippreġudika l-pożizzjoni ta' Malta,  ovvjament taf x'għandek tagħmel Ministru, kemm inti f’pożizzjoni li tgħidilna b'liema perspettiva l-Gvern Malti qed iħares lejn din id-direttiva? Qed iħares lejha b'mod  pożittiv jew għandu xi riżervi?  

  ONOR. ĊENSU GALEA:  Fil-fatt ma nkun qed nikxef l-ebda sigriet għas-sempliċi raġuni li ħafna mill-pożizzjonijiet li eventwalment se jkun qed jieħu l-Gvern Malti huma diġa` ppubblikati fid-dokument li għamilt riferenza għalih dwar id-direttiva.  Għedt ukoll li kien hemm reazzjonijiet min-naħa ta' l-enti li kienu preżenti għall-konferenza nazzjonali li semmejt u li għaliha kienu mistiedna l-MEPs.  
Sfortunatament minn dawn il-ħamsa wieħed biss kien preżenti - infatti waħda mir-reazzjonijiet kienet li għandha tintgħażel ġurnata iktar adatta biex l-MEPs ikunu preżenti - għax l-oħrajn probabbilment kienu barra meta għamilna l-konferenza.  Għal din il-konferenza kienu preżenti il-GWU, il-UĦM, il-GRTU, unions oħrajn u korpi kostitwiti u prattikament kulħadd ta r-reazzjoni tiegħu f'konferenza ta' ġurnata. 
Naturalment f’dan il-perjodu inti ma tistax tieħu nota tar-reazzjonijiet u tmur tbiddel id-dokumentazzjoni, imma dawk ir-reazzjonijiet inġabru kollha u l-ministeri ġew mgħarrfa b'dawn il-kummenti li kien hemm mid-diversi enti u mbagħad eventwalment il-ministeri ħadu nota u għamlu counter proposals għall-pożizzjonijiet li ttieħdu.  Nista' ngħid li b'mod ġenerali r-reazzjonijiet ma kenux negattivi. Kien hemm ukoll sitwazzjonijiet fejn dak li jkun jipprova jipproteġi l-pożizzjoni ta' setturi partikolari fl-ekonomija ta' pajjiżna.  
F'dan ir-rigward, wara li ttieħdu dawn il-pożizzjonijiet mid-diversi enti li qed nagħmel riferenza għalihom, il-ministeri ġew bi proposti oħrajn li ġew sottomessi għall-pożizzjoni tal-Gvern ta' Malta u xi ħmistax-il ġurnata ilu l-gvern ħa pożizzjoni.  U kif għedt iktar kmieni, se nkun f'qagħda li ngħid x'inhuma dawn il-pożizzjonijiet fil-pubbliku iktar 'il quddiem.  

  THE CHAIRMAN:  L-Onor. Brincat.  

ONOR. LEO BRINCAT:  Mr Chairman, xtaqt nirriferi għar-research and development u innovation għax naħseb li din hija 'l fuq ħafna fl-aġenda nazzjonali għax tajjeb jew ħażin kellha tkun il-main thrust tal-budget 2005.  Apparti minn hekk, hemm talba pendenti biex jitlaqqa' s-social affairs committee - fuq talba konġunta ta' l-Onor. Carmelo Abela u tiegħi - biex flimkien ma' l-istakeholders niddiskutu safejn wasalna u x'hemm bżonn isir f'dan il-qasam.  
Issa billi jidher li skond il-benchmarks tal-world economic forum, f'dak li huwa research and development u innovation qegħdin daqsxejn lura a paragun ma' pajjiżi oħrajn, inkluż pajjiżi li ssieħbu magħna fl-Unjoni Ewropea - u m'inix qed nagħmilha b'mod kritiku imma b'mod oġġettiv - xtaqt nistaqsi lill-Ministru f'kuntest purament lokali, jekk għandux il-ħsieb li flimkien mal-ministeri l-oħra konċernati - għax napprezza li din m'hijiex xi ħaġa li taqa' direttament taħtu biss, għalkemm huwa l-ministru tal-kompetittivita` - jagħmlu xi forma ta' action plan ibbażat iktar fuq short u medium-term milli fuq long-term goals biex għallinqas nirkupraw dak il-lost ground.  

  ONOR. ĊENSU GALEA:  Onor. Brincat, m'għandix dubju li kulmin hawn madwar din il-mejda, anke minħabba l-background differenti ta’ kull wieħed minna, kulħadd jista’ jifhem id-diffikultajiet li nsibu meta niġu għar-research and development fid-diversi setturi.  Ir-realta` hi li biex tagħmel ċertu tip ta' riċerka li twassal għal ċerta innovazzjoni hemm flus kbar involuti.  Dan bl-ebda mod ma jfisser li m'għandniex nagħmlu riċerka u li m'għandniex nenfasizzaw il-ħtieġa ta' l-innovazzjoni.  Anzi f’diskorsi riċenti li jien għamilt enfasizzajt ħafna l-ħtieġa li kulmin iħoss li ‘l quddiem jista' jistabilixxi ruħu b'mod kompetittiv fis-sens iktar l-wiesa', jeħtieġ żewġ affarijiet.  
Ċertament jien konxju ta' l-internal market scoreboard u tal-world bank scoreboard u konxju li fejn tidħol riċerka u innovazzjoni qegħdin lura ħafna u l-ewwel eżerċizzju li rridu nagħmlu - u fil-fatt qegħdin nagħmluh bħala ministeru,  b'kollaborazzjoni ma' ministeri oħrajn, b'mod partikolari dak ta' l-edukazzjoni – huwa li nassiguraw li r-riċerka li ssir fil-pajjiż tkun magħrufa mhux għal min jagħmilha biss.  Hemm ammont ta' riċerka li issir fl-universita` minn diversi first-grade studies u oħrajn at the higher levels of education li tinkiteb f'teżi u tibqa' fuq l-ixkaffa.  Fl-opinjoni tiegħi huwa żball li qegħdin inżommu din l-informazzjoni fuq xkaffa u jeħtieġ li jkun hemm iktar għarfien ta' din ir-riċerka li qed issir. 
Minbarra r-riċerka li jridu jagħmlu l-istudenti, xjenzati jew studjużi, hemm ukoll ir-riċerka ferm iktar importanti li trid issir direttament mill-industrija.  Waħda mid-diffikultajiet li qegħdin niffaċċjaw hawn Malta - u f'ċertu livell qed tiġi ffaċċjata fl-Unjoni Ewropea – hi li 95% ta' l-ekonomija ta' pajjiżna tiddependi mill-attivita` ta' l-SMEs u dawn ftit li xejn imdorrijin iwarrbu flus għar-riċerka u pjuttost imdorrijin jiddubbaw b'xi mudell li jkun għamel ħaddieħor.  Għalhekk jenħtieġ li jkun hemm kooperazzjoni bejn id-diversi SMEs.  Ħalli nsemmi settur li ġew ikellmuni dwaru riċentement, Sur President.  
Hawn Malta għandna xi tmienja jew disa' boat builders, mhux il-luzzu l-antik imma fibre boats u affarijiet bħal dawn.  Nafu li kemm għall-użu lokali u iktar importanti għall-esportazzjoni, b'mod partikolari għat-tqegħid fis-suq intern Ewropew, jista' ikollok l-aqwa dgħajsa fid-dinja għax mingħajr is-CE marking mhux se jirnexxilek tinfiltra s-suq Ewropew.  Kif għedt, għandna diversi bennejja tad-dgħajjes, kull wieħed minnhom għandu xi sitta, tmienja, għaxar mudelli differenti u ħadd minnhom ma jispeċjalizza jew jikkopera ma' l-ieħor.  Allura aħna qed nippruvaw nikkordinaw ċertu sforz li qed isir mid-diversi enti għax b’dan il-mod biss nistgħu nisfruttaw l-investiment li qed isir.  
Ħaġa oħra li ma tolqotx lill-SMEs imma tolqot l-industriji l-kbar hi li ħafna minnhom dawn m'humiex industriji fil-veru sens tal-kelma, stabiliti hawn Malta bi branches f'postijiet oħrajn, imma għall-kuntrarju huma sussidjarji ta' industriji stabiliti f'pajjiżi oħrajn.  Issa ħafna drabi r-riċerka ssir mill-mother company, imbagħad is-sussidjarja tagħha hawn Malta tagħmel kopja ta' l-istess innovazzjoni li tirriżulta mir-riċerka li tkun għamlet il-mother company barra minn Malta.  
F'dan is-sens qed nipprova - ma nafx jekk hux se jirnexxili - nara li l-element ta' riċerka li ssir mill-mother company ta' kumpannija partikolari barra minn Malta tiġi meqjusa wkoll bħala riċerka għall-iskop lokali.  Naħseb li b'dan il-mod inkunu qegħdin f'ċertu sens nikxfu l-investiment li qed isir f'din ir-riċerka, pero` nammetti li għadna lura u nispera li fil-fatt inkunu nistgħu nimxu iktar 'il quddiem.  
B'riżultat ta' iktar investiment u iktar informazzjoni dwar ir-riċerka, l-innovazzjoni tiġi konsegwenzjali f'ċertu sens u allura reaching a better score fir-research probabbilment tfisser ukoll a better score on innovation.  Dan huwa sforz li qed nippruvaw nagħmlu kollettivament, Mr Chairman.  

  THE CHAIRMAN:  Grazzi.  Ma jidhirx li hawn iktar mistoqsijiet jew kummenti.  Forsi huwa l-każ li wara li tattendi l-laqgħa li jmiss tkun tista' taġġornana bl-aħħar żviluppi, Ministru.  

  ONOR. ĊENSU GALEA:  Bil-qalb kollha u ladarba bdejna b’din is-sistema, ma ndumux daqshekk biex niltaqgħu darb’oħra.  

  THE CHAIRMAN:  L-Onor. Brincat.

  ONOR. LEO BRINCAT:  Mr Chairman, billi se jkolli niġi skużat għall-aħħar parti tal-laqgħa, nista' nagħmel suġġeriment żgħir fuq xi ħaġa marbuta mal-kumitat?

  THE CHAIRMAN:  Iva, mela le.  

  ONOR. LEO BRINCAT:  Xtaqt nissuġġerixxi li bħalma sar meta morna l-Libja, isir l-istess għall-Amerika u għaċ-Ċina u forsi l-Ministru Frendo ġentilment jagħtina briefing.  

  THE CHAIRMAN:  Fil-fatt nista' ngħidlek li xi xahar ilu tlabt brief u l-ġimgħa l-oħra anke tlabt lis-segretarja biex tiċċekkja fiex waslu l-affarijiet.  Tkellimt ma' Dr Mario Costa li huwa in charge mill-brief taċ-Ċina u wegħedni li dan għandu jkun lest sal-ġimgħa d-dieħla.  Jien insistejt li għandu jkun lest mill-iktar fis ħalli nkunu nistgħu niċċirkolawh.  
Ma nafx kemm l-Onor. Michael Frendo se jkollu ċans jiltaqa' magħna peress li se jkun imsiefer dan iż-żmien kollu, imma tlabtu biex jekk ikollu ġurnata available jiltaqa' magħna.   Naturalment importanti li jkollna l-brief f'idejna.  
PARTEĊIPAZZJONI TA’ Membri Parlamentari F’laqgħat internazzjonali

  THE CHAIRMAN:  L-Onor. Michael Asciak attenda kumitat ta' l-Assemblea Parlamentari Ewro-Mediterranja fil-Ġordan.  

  ONOR. MICHAEL ASCIAK:  Mr Chairman, din kienet it-tieni laqgħa tal-kumitat li jien membru tiegħu, laqgħa dwar economic and financial issues, social affairs and education u issa għandna l-ewwel plenarja fil-bidu ta' Marzu.  L-opening addresses saru mill-President tal-Kamra tar-Rappreżentanti tal-Ġordan, Abdul Hadi Majali u miċ-chairman tal-kumitat,  li huwa wkoll il-kap tal-kumitat tal-finanzi u tal-kummissjoni amministrattiva tal-Kamra tar-Rappreżentanti tal-Ġordan.  

Meta taqra dawn iż-żewġ karti ssib li d-diskorsi li saru kienu jikkonċentraw daqsxejn iżżejjed fuq il-Ġordan - għax ovvjament huma jinteressahom il-Ġordan – u bażikament jitkellmu fuq investiment u transfer ta’ teknoloġija lejn pajjiżhom.   Meta wieħed iħares lejn il-kumplament tal-programm isib li kien hemm kelliem mill-Eġittu, kelliem mit-Turkija, kelliema mit-Tuneżija u anke tkellmet Mrs. Madeira, Viċi President ta’ l-Assemblea Parlamentari Ewro-Mediterranja.  Tkellimna fuq il-bżonn ta' investiment f'dawk il-pajjiżi li huma ifqar mill-Unjoni Ewropea, kif jista' isir investiment ikbar u kif tista' tiġi ttrasferita t-teknoloġija.  
Sar ukoll assessment ta' dak li rnexxielu jwettaq il-proċess ta' Barcelona mill-bidu tat-tnissil tiegħu.  Li hu interessanti hu li s-Sirja lesta tiffirma biex tidħol fil-EuroMed f'Ġunju li ġej.  Sfortunatament waqt li konna qegħdin niltaqgħu, inqatel Rafik Hariri u allura nqalgħet daqsxejn ta' diskussjoni bejn il-Lhud u s-Sirjani u, kif jiġri s-soltu, il-ħmar beda jwaħħal f'denbu.  
Issa jien għedt li dan huwa l-kumitat li xogħlu hu li jiddiskuti economic u financial issues, social affairs and education, imma jekk tħarsu lejn l-aġenda ssibu li fil-jumejn li għamilna ddiskutejna biss economic issues u xejn aktar.  Fl-ewwel laqgħa jien kont għamilthielhom ċara li donnu li kulma se jkun qed jiddiskuti dan il-kumitat huma affarijiet ekonomiċi, għax ovvjament kulħadd irid il-flus u kulħadd irid it-teknoloġija.  
Issa għamiltilhom premura li meta jkollna laqgħa oħra ta' jumejn, id-diskussjoni fl-ewwel ġurnata tkun fuq affarijiet ekonomiċi u fit-tieni ġurnata l-aġenda trid tibda tkun fuq social affairs, education u ambjent għax din id-darba lanqas kien hemm item wieħed fuq dawn l-issues.  
  THE CHAIRMAN:  Grazzi.  Inkomplu fuq l-istess tema ta’ l-Assemblea Parlamentari Ewro-Mediterranja u ngħaddi l-kelma lill-Onor. George Vella li attenda kumitat ieħor ta’ l-Assemblea Parlamentari Ewro-Mediterranja.
  ONOR. GEORGE VELLA:  Mr Chairman, il-laqgħa tal-kumitat tagħna ma kenitx daqshekk estensiva, imma kienet sempliċement nofs ta' nhar ġewwa Brussell fil-bini tal-Parlament Ewropew.  
L-ewwelnett, xi ħaġa ta' min jinnotaha huwa l-fatt li fuq dan il-kumitat m'hemmx MEPs Maltin u, ngħid il-verita’, issorprendejt ruħi għax meta staqsejt qaluli li hemm MEPs Maltin fuq il-kumitat politiku tas-sigurta` u d-drittijiet tal-bniedem.  Fil-fatt m'hemm ħadd u hija ħasra għax hemm erbgħa minn Franza, erbgħa mill-Italja, tlieta mill-Greċja, tnejn minn Spanja, wieħed mis-Slovakkja, wieħed mill-UK u minn Malta ma hemm ħadd.    

  THE CHAIRMAN:  Onor. Vella, taħseb li nagħmel sew  kieku kelli ngħarraf lill-MEPs b'dan?  

  ONOR. GEORGE VELLA:  Bilfors li kien hemm żmien stipulat għar-reġistrazzjoni ta’ l-MEPs, iżda nerġa’ ngħid li kienet sorpriża għalija meta fost il-15-il membru li suppost ġejjin mill-Parlament Ewropew ma rajt l-ebda wieħed mill-Maltin.  Għal din il-laqgħa attendew ukoll osservaturi mill-Bulgarija, ir-Rumanija u anke l-Mauritania.  

L-ewwel item kien jikkonċerna l-problema li kienet inħolqot fl-ewwel kumitat meta kien hemm diskussjoni kbira jekk kemm-il darba humiex se jaċċettaw min se jkunu l-viċi-presidenti ta' dan il-kumitat, kif deċiż f'Ateni meta twaqqfet il-EuroMed Parliamentary Assembly.  Din id-diskussjoni baqgħet miftuħa bil-ftehim li tmur quddiem il-bureau tal-parlament ħalli tittieħed deċiżjoni.  Fil-fatt fil-bidu tal-laqgħa, iċ-chairperson Toika Saifi qalet ċar li l-bureau ddeċieda li jibqa’ mad-deċiżjonijiet li kienu ttieħdu f'Ateni u li m'hu se jsir l-ebda tibdil.  Fi kliem ieħor, il-viċi presidenti se jkunu Spanja, il-Palestina u Iżrael u bħalma diġa` qal  l-Onor. Asciak, hija ħabbret li se jkun hemm laqgħa plenarja ta’ l-Assemblea Parlamentari Ewro-Mediterranja bejn it-12 u l-15 ta’ Marzu fil-Kajr.  
Indirizza l-laqgħa Sorour, il-President tal-Parlament Eġizzjan.  Ma nistax ngħid li għamel xi diskors memorabbli għax sempliċement enfasizza l-fatt li ma jistax ikun hemm stabilita` jekk kemm-il darba ma jkunx hemm sigurta` fil-Mediterran, xi ħaġa li xbajna nisimgħuha u li l-objectives tal-EuroMed parliamentary assembly ma jintlaħqux jekk mhux se jkun hemm stabilita`.  Fl-opinjoni tiegħi din qalha sempliċement biex ikun qal xi ħaġa.

Kien interessanti ħafna r-rapport li għamel McMillan-Scott, Viċi President tal-Parlament Ewropew, dwar l-elezzjonijiet presidenzjali li kien hemm ġewwa l-Palestina.  Spjega kif kien mar hemmhekk u żamm laqgħat ma’ Mahmoud Abbas u ma’ oħrajn.  Qal li kien jidher mill-bidu nett li Abbas kellu l-backing ta’ Al-Fatah u li bejn Abbas u Barghouti diġa` kien jidher li hemm ratio ta’ 8 to 2, minkejja dak li kienu qed jgħidu fil-media.  
Qal ukoll li l-preżenza Iżraelita kienet tanġibbli ħafna f’Ġerusalemn, fejn ħafna Palestinjani ma tħallewx jidħlu biex ikunu jistgħu jivvotaw – ċertament  għamluhielhom ħafna diffiċli - pero` all in all l-evaluation tiegħu kienet pożittiva ħafna u qal li dan il-proċess jista’ iservi bħala mudell għal elezzjonijiet demokratiċi f’pajjiżi oħra fid-dinja Għarbija.

Kompliet miegħu Pasqualina Napoletano, MEP,  li ġabet l-argument li Abu Mazen issa jrid jiġġieled fuq żewġ fronti, jiġifieri l-kwestjoni interna ġewwa l-Palestina u ovvjament ma’ Iżrael.  Qalet li hemm bżonn iżid is-sigurta` u jagħmel ir-riformi neċessarji fis-sistema elettorali biex kemm jista’ ikun, l-elezzjonijiet parlamentari li se jsiru fis-sajf ikunu anke denji tal-proċess kollu.  

Naturalment kien hemm rimarki ġejjin minn kullimkien, speċjalment mill-Eġizzjani, li qegħdin jgħidu li wara kollox biex ikun hemm tmexxija tajba, mhux Mahmoud Abbas waħdu jrid ikun imma anke l-Iżraeliti jridu jżommu pass lura u jikkoperaw miegħu u ma jfixkluhx.  Il-Palestinjan ovvjament qagħad jiftaħar kemm kellhom proċess demokratiku u kif ħadmu taħt ċirkostanzi diffiċli, affarijiet li tismagħhom u tistennihom.  
Kien interessanti li d-delegat Iżraelit,  fejn is-soltu kien ikun pront għal battalja tit for tat, deher ċar li qed iżomm lura biex ma jerġgħux jinħolqu dawk l-isparks li kien hemm fl-ewwel laqgħa, li tellfu tliet kwarti mill-ħin.  Pero` kull darba li l-Palestinjan beda jgħid li l-Iżraeliti hemm bżonn jagħmlu hekk jew jagħmlu hekk, kull darba beda jgħidlu biex jippriedka liż-żewġ naħat u mhux lilhom biss, bħal speċi it takes two to tango.  
Tkellmet ukoll Luisa Morgantini, MEP magħrufa ħafna għall-interess tagħha fil-proċess tal-Middle East.  Din prattikament ġejja u sejra hemmhekk il-ħin kollu.  Tkellmet fuq kif taf lil Abbas u anke kkritikat bl-aħrax il-miżuri tal-Lhud li skond hi qegħdin jagħmlu annexations u jisirqu ċerti territorji.

Bħalma jiġri s-soltu, kien hemm wieħed Palestinjan li ħareġ b’attakk aħrax kontra Iżrael - they always manage to put their foot where their mouth is - u beda jsemmi x’għamlu u x’ma għamlux u kulħadd jigdem subgħajh u jgħid:  Imma dan se jtellef il-bilanċ ta’ kollox b'dawn il-ħafna paroli!  Imma, kif għedt, kien jidher ċar li ddeċidew li ma jirrisponduhx.  McMillan-Scott għalaq id-dibattitu – kien dibattitu proprju fuq hekk - billi qal li nnotaw li kien hemm ħafna involviment ta' nisa u żgħażagħ fl-elezzjonijiet presidenzjali u qal ukoll li l-Hamas kienu wiegħdu lil Abbas li se jieqfu mit-terroriżmu. 

Punt ieħor fuq l-aġenda kien the exchange of views ma’ Ferrero-Waldner, rigward il-proċess ta’ Barcelona u l-prospetti għall-EuroMed partnership fil-futur.  Dan diġa` qegħdin f’nofsu, anke rigward l-oġġettiv li jrid jintlaħaq  u din is-sena jiġi ċċelebrat l-għaxar anniversarju ta’ dan il-proċess.  Ferrero-Waldner fetħet ħafna fuq dik li qed tissejjaħ the new neighbourhood policy, li hija l-politika ta’ partnership u ta’ ftehim mal-pajjiżi ta’ madwar l-Ewropa, fuq proġetti li huma mfasslin għall-bżonnijiet u l-interessi tagħhom.  Qalet li se jkun hemm is-seba’ konferenza ta’ Barcelona fil-Lussemburgu f’Mejju ta’ din is-sena u se jkun hemm ukoll konferenza ċelebrattiva tal-EuroMed iktar tard.

Ferrero-Waldner għamlet ħafna riferenzi għad-dokument li ħareġ mill-EuroMed ministerial conference ta’ Novembru li għadda, fejn tkellmu ħafna fuq x’akkwista u ma akkwistax il-proċess ta’ Barcelona.  Għamlet enfasi kbira li jekk dan il-proċess mhux se jinżel fil-livell taċ-ċittadin - u din interessanti għaliex huwa t-ton tad-diskors li dejjem emminna fih aħna meta konna fil-gvern - dan kollu ikun inutli għax mhux se jasal.  Hi qiegħda tagħmel enfasi enormi li jrid jinżel down to citizen level  għax inkella se jibqa’ għaddej fuq l-irjus ta’ kulħadd.

Kien interessanti wkoll l-argument li qam dwar x’nifhmu bid-demokrazija aħna u l-pajjiżi Għarab - darba kelli diskussjoni fit-tul ma’ McMillan-Scott meta konna flimkien fil-Parlament Ewropew – u meta bdew jitkellmu fuq id-demokrazija u terroriżmu u mhux terroriżmu, Sorour stess għamel il-punt li wieħed irid jenfasizza l-fatt li t-tifsira ta’ demokrazija m'hijiex biss dik li jifhmu l-pajjiżi tal-Punent.  U għalija din hija xi ħaġa kruċjali għax jekk m’aħniex se nifhmu din m'aħna se naslu qatt. 
Sorour qal li d-demokrazija trid tirrifletti l-karatteristiċi kulturali ta’ kull pajjiż, xi ħaġa interessantissima.  Qal ukoll li  biex ikun hemm integrazzjoni reġjonali, irid ikun hemm l-ewwelnett l-aċċettazzjoni u anke l-konstatazzjoni tal-fatti kif inhuma.  Dan qed ngħidu mhux biex inkun għedtu imma għax minn  dejjem kont nemmen li jekk kemm-il darba aħna se nippruvaw nimponu blueprint tad-demokrazija fuq pajjiżi kulturalment diversi minna sa ma nafx minn kemm-il  seklu, ma nistgħux f’daqqa waħda nippretendu li neliminaw din id-differenza kulturali enormi.  
Infatti wara mort kellimt lil Morgantini għaliex ma kellix ċans nitkellem, peress li l-ħin kien tant ristrett u għedtilha li jekk m’aħniex se nbiddlu d-diskors fuq il-bżonn tad-demokrazija f’dawn il-pajjiżi, dawn se jgħidulna mmorru 'l hemm.  Din bħalma hi l-kwestjoni tat-terroriżmu.  Huma jgħidulek li huma freedom fighters u mhux terroristi u aħna ngħidulhom terroristi.  Huwa fatt li reġgħu ħarġu ħafna dawn il-punti. 

Mr Chairman, iċ-chairperson qalet li se tagħmel draft report fuq l-attivitajiet ta’ dan il-kumitat. Dan se jiġi kkompilat biex jagħmel bħal kritika jew inkella assessment ta’ x’ġie akkwistat jew x’ġie milħuq f'dawn l-aħħar għaxar snin tal-proċess ta’ Barcelona.  Għandha tibgħat verżjoni tar-rapport finali lid-delegati - s’issa għadna ma rċevejniehx - biex suppost dan jiġi adottat fil-general assembly.  
Ħalli naqra n-nota li għamilt hawnhekk:  A general debate ensued where again the thrust was on the meaning of democracy and terrorism.  Din kienet xi ħaġa li kien jidher li hemm nuqqas ta’ qbil fuqha.  The question raised was whether in EuroMed we should have basic norms and values which should be spelt out and which will have to be respected by everyone.  Din ngħid għalija kienet proposta intelliġenti, Sur President.  
Xi ħadd qal li qegħdin f’dan il-proċess ilkoll flimkien u jekk aħna għandna definitions differenti ta’ x’nifhmu b'demokrazija, terroriżmu u dawn l-affarijiet, allura jkun jaqbel li wieħed jagħmel elenku ta’ x’inhuma dawk il-basic values li għallinqas nemmnu fihom ilkoll, li kulmin huwa marbut b’dan il-proċess  għandu jirrispetta jew inkella jwiegħed li se jwettaq.  Fi kliem ieħor, away from clichés, x’se jkunu l-valuri bażiċi li lkoll se naċċettaw?  In plain language ngħidu x’qed nifhmu b’demokrazija, cioe' id-dritt li tivvota, id-dritt li tgħid li għandek tgħid, id-dritt li tikteb fil-gazzetti, eċċ., eċċ. ... Let's put them down on paper.  Dak il-punt kien interessanti ħafna, Mr Chairman.

Imbagħad stajt ukoll nara mill-aġenda ta’ sieħbi l-Onor Michael Asciak  li fil-laqgħa tal-kumitat l-ieħor kien hemm Tracatellis, Viċi President ieħor tal-Parlament Ewropew.  Ovvjament dan qabad fuq il-kwestjoni taz-tsunami u kulħadd f’daqqa waħda issa jrid jagħmel an early warning system fil-Mediterran.  Dan kien l-aħħar item u ma tantx kien hemm min ta importanza għal dan. Grazzi.

  THE CHAIRMAN:  Iktar ma nisma’ dawn il-preżentazzjonijiet, iktar nikkonvinċi ruħi kemm huwa healthy li l-membri parlamentari jiltagħu mal-kumitat biex ovvjament ikun hemm ċerta kontinwita` u anke għarfien tax-xogħol parlamentari li qed isir minn diversi deputati, xogħol li ħafna drabi ma jissemmiex pero` utli ħafna.  

Ngħaddu issa għall-item li jmiss.  L-Onor. Justyne Caruana.

  ONOR. JUSTYNE CARUANA:  L-ewwelnett jien fi 23 siegħa mort u ġejt u 12-il siegħa minnhom għaddejthom fl-ajru u fl-airports!  Kelli anke problema bil-lingwa għax il-membri l-oħra tal-panel kienu German-speaking u fluent ħafna. Veru li kelli speċi ta’ interpretu ħdejja, iżda ma kienx fast biżżejjed u kelli noqgħod fuq il-basic knowledge li għandi jien tal-Ġermaniż. Jiġifieri fhimt qisu 75% ta’ dak li kien qed jingħad, pero` irrispondejt bl-Ingliż għaliex on a one-to-one basis kapaċi nġaħġaħha, pero` sibtha diffiċli biex nitkellem bil-Ġermaniż quddiem dawk in-nies kollha.  Naturalment għamilt mill-aħjar li stajt.

Konna panel ta’ erbgħa, pero` il-membru tal-Polonja ma ġiex u ġie rappreżentant min-naħa ta’ isfel tal-Ġermanja, iżda lanqas huma ma setgħu jifhmuh sew minħabba d-djalett li jitkellem bih.  Din kienet it-tielet laqgħa u wrew interess f’Malta peress li din l-ewwel darba li kien hemm rappreżentant ta’ Malta.  Basically kienet iktar small talk milli fuq affarijiet speċifiċi. Minkejja li kellna lista fuqiex nitkellmu, fosthom European integration, politika Ewropea u affarijiet tekniċi, il-laqgħa iktar spiċċat f’interaction bejn żgħażagħ minn pajjiżi differenti. Li spikka in partikolari kien il-battibekk bejn il-Ġermaniżi, kemm il-membri Ġermaniżi li kien hemm fil-panel kif ukoll dawk li kien hemm fil-platea u l-membru ta’ l-Estonja. Bdew jikkritikaw lill-awtoritajiet ta’ Talinn minħabba xi taxation policies, għax fl-Estonja qed ibaxxu t-taxxa biex jattiraw iktar investiment lejn pajjiżhom.

Għar-rigward ta’ Malta, jien irrispondejt għad-domandi li għamluli mill-aħjar mod li stajt għaliex urew ċertu interess.  Waqt il-presentation tiegħi, presentation ta’ minuta u nofs għaliex daqshekk kont allowed, ikkonċentrajt fuq l-economic growth ta’ l-Ewropa, li compared mal-bqija tad-dinja huwa slow ħafna.  Enfasizzajt ukoll il-problema li għandna f’Malta li minħabba l-implimentazzjoni tad-direttivi u l-liġijiet ta’ l-Unjoni Ewropea, we are lagging behind għaliex m’għandniex l-istrutturi u l-infrastruttura neċessarji.  Il-bqija, kif għedtilkom, kien hemm dawn il-battibekki bejniethom.  (Interruzzjonijiet)  
Il-laqgħa kienet iktar promotion ta’ Berlin. Fil-fatt kien hemm rappreżentanti tal-Commerzbank u dawn għamlu l-launching tiegħu hemmhekk u iktar spiċċat promotion għall-Commerzbank milli fuq affarijiet oħra.  Ġibtilkom dan il-booklet biex tkunu tistgħu tarawh. Fil-fatt il-main speech sar minn rappreżentant tal-Commerzbank li kien l-isponsor ta’ dan l-avveniment.  Ħadt pjaċir li kien hemm l-Ambaxxatur ta’ Malta preżenti li ġie appuntu biex jissapportja lili. Kien l-uniku  diplomatiku preżenti u ovvjament ipparteċipa wkoll fid-diskussjoni li kien hemm.  Kont involuta wkoll f’inċident kurjuż u xtaqt nirrakkontulkom, Mr Chairman.
Jien u ġejja lura Malta kont fl-airport ta’ Frankfurt u jien u għaddejja mill-passport control waqqfuni, talbuni l-passaport u l-boarding pass u anke akkużawni li kont qiegħda fil-Ġermanja illegalment. Staqsewni meta mort il-Ġermanja u jien għedtilhom li wasalt il-ġurnata ta' qabel. Urejthom il-boarding pass u kollox.  Ħaduli l-passaport u meta staqsejthom what’s wrong, qaluli li ma kellix it-timbru fuq il-passaport ta’ meta dħalt fil-pajjiż.  Jien ma rrispondejt xejn u qgħadt kwieta u tawni t-timbru fuq il-passaport -  qiegħed hawnhekk fuq din il-paġna, Mr Chairman. 
Once li kelli t-timbru f’idejja, ġbidtilhom l-attenzjoni li aħna ormai membri ta’ l-Unjoni Ewropea u għedtilhom li timbru fuq il-passaport mhux obbligatorju għax  jien ċittadina ta’ pajjiż membru fl-EU.  Dak il-ħin riedu jeħduli l-passaport lura biex jikkanċellaw it-timbru, pero` jien insistejt li l-passaport huwa proprjeta` tiegħi u ma kellhom ebda dritt jeħduh lura. Apparti minn hekk, informajthom li jien kont fuq xogħol tal-Parlament Malti.  
Ma qgħadtx ninsisti li jittieħdu l-proċeduri jew li nirrapportahom, pero` ħassejt li kelli nirrakkonta x'ġara lilkom. Jien m’għandix l-esperjenza li għandkom intom f'dawn l-affarijiet, pero` ngħid il-verita’ ma ħadtx pjaċir b’dak li kelli ngħaddi minnu.  
  THE CHAIRMAN:  Jiġifieri dan li qed tgħid ġara fl-airport ta’ Frankfurt?  

  ONOR. JUSTYNE CARUANA: Fil-passport control ta’ l-ajruport ta' Frankfurt.  
  THE CHAIRMAN:  Jien lest li nikteb ittra lil Dr Merten u ninformah b’dak li qed tgħidilna l-Onor. Caruana.  

  ONOR. JUSTYNE CARUANA: Ċertament jien imbarazzajt ruħi, pero` ħassejt li kelli noqgħod kwieta dak il-mument biex nara kif se jirreaġixxi l-uffiċjal tal-passport control. 

  THE CHAIRMAN:  Għada stess nikteb lill-Ambaxxatur Ġermaniż.  Nista’ nifhem li it wasn't a pleasant experience, bla dubju.  Grazzi ħafna tal-ħin tiegħek.   

  ONOR. JUSTYNE CARUANA:  Aħna u deħlin konna jien u Dr. Carm Mifsud Bonnici u għaddejna min-naħa tan-non-EU biex ngħaġġlu.    

  THE CHAIRMAN:  Hawnhekk fuq il-passaport hawn F068.  Nimmaġina li “F” is for Frankfurt u “068” probabbilment hija l-garżella, il-kabina ta' l-airport.  Tgħaddi l-passaport lis-segretarja biex teħodlok photocopy jekk jogħġbok?   

  ONOR JUSTYNE CARUANA:  Iva, mela le!
  THE CHAIRMAN:  Mela ngħaddu għall-item li jmiss.  

L-Onor. Michael Gonzi u l-Onor. George Vella attendew laqgħa importanti ħafna, the 4th inter-parliamentary CSCM li nżammet il-Greċja proprju ftit tal-ġranet ilu.  L-Onor. Michael Gonzi.
ONOR. MICHAEL GONZI: Mr Chairman, jien, l-Onor. George Vella, is-Sur Alfred Zarb u s-Sur Joe Mangion tlajna Ateni għall-aħħar laqgħa tas-CSCM. Kienu jumejn impenjattivi ħafna għax wasalna s-Sibt fid-9.00 p.m. u nofs siegħa wara diġa’ kellna meeting preliminari mad-delegati tal-pajjiżi tan-north, peress li dawn issettjaw żewġ gruppi, grupp tan-north u dak tas-south.  Jiġifieri s-Sibt fil-għaxija kellna laqgħa mal-grupp tan-north biex niddiskutu l-emendi li pproponejna aħna u li kienu pproponew pajjiżi oħrajn.  Din il-laqgħa damet sejra siegħa.  
Hemmhekk bdejna bl-ewwel attakk fuq female representation, kwestjoni li diġa’ qamet f’sessjoni oħra u dawn qed jesiġu li jkun hemm female representation fid-delegazzjoni tagħna.  Il-Ħadd filgħaxija kellna l-inawgurazzjoni tal-konferenza u din seħħet f’post fejn sar l-ewwel parlament ta’ Ateni.  L-ewwelnett irrid ngħid li f’din il-laqgħa mhux biss kien hemm il-pajjiżi membri imma kien hemm pajjiżi u istituzzjonijiet oħrajn li kienu preżenti għal din il-laqgħa, li allura juri l-importanza ta’ din il-laqgħa.  Fl-indirizz tiegħu, is-segretarju ġenerali ta’ l-IPU qal speċifikament li mhux se jimxi b'mod diplomatiku u semma lil Malta bħala l-pajjiż li ta bidu għal dan il-proċess tas-CSCM u li huwa bis-saħħa ta’ Malta li s-CSCM issa se tinbidel f’Parliamentary Assembly tal-Mediterran.   

Ix-xogħol kollu kien it-Tnejn u ġie maqsum f’żewġ partijiet, għax filgħodu kien hemm interventi u indirizzi mid-delegati u filgħaxija kien hemm diskussjoni fuq l-istatut u l-workings ta’ din l-assemblea.  Jien indirizzajt il-laqgħa filgħodu u għedt li din is-sena kienet importanti għax hija s-sena tal-Mediterran u allura s-sinifikat tat-twaqqif ta’ l-assemblea parlamentari jieħu xejra iktar importanti.  Tkellimt ukoll fuq it-tama li hemm fil-Lvant Nofsani, billi kien se jkun hemm il-laqgħa importanti bejn Mahmoud Abbas u Ariel Sharon.  Għedt ukoll - u tkellimt xi tliet darbiet fuqha - li l-Assemblea Parlamentari tal-Mediterran għandu jkollha s-segretarjat tagħha u li Malta lesta tospita dan is-segretarjat.  

Ix-xogħol attwali beda fit-tieni parti tal-konferenza  u Malta ressqet  numru ta’ emendi għall-istatut, waħda minnhom fuq l-organizzazzjoni tad-diriġenti ta’ l-assemblea.  Aħna dejjem emminna, anke dawk li ġew qabli, li m’għandux għalxiex ikun hemm barrier  bejn in-north u s-south jew bejn l-Ewropew u l-Għarab u allura tlabna li x-xejra tal-votazzjoni għad-diriġenti tkun imqassma fi tliet gruppi.  Ħassejna li kien naqra impossibbli li tkun fi grupp wieħed għax kien hemm ħafna iktar pajjiżi Ewropej u inqas Għarab u biex tagħmel żewġ gruppi, north u south, kienet se tiġi qasma sew u allura ħriġna bi speċi ta’ formula biex nagħmlu tliet gruppi u jkunu nvoluti l-pajjiżi kollha.  Fl-opinjoni tiegħi kienet idea tajba, imma din l-emenda ma ġietx milqugħa kompletament.

Kellna wkoll diskussjoni mqanqla ħafna mid-delegat Portugiża li ressqet emenda fis-sens li għandu jkun hemm rappreżentanza femminili u fin-nuqqas ta’ rappreżentanza femminili, id-delegat maskil jista’ jew jitkeċċa jew jiġi mġiegħel ma jattendix għal dik il-laqgħa.  Aħna ppruvajna niddefendu ruħna billi għedna li aħna parlament żgħir, imma ngħid is-sewwa mn’Alla kien is-segretarju ġenerali li dak il-ħin qam u qal li kieku l-emenda kellha tiġi aċċettata, kieku ħafna mid-delegati li kien hemm preżenti għal-laqgħa kien ikollhom bilfors jitilqu ‘l barra.  Għalhekk l-emenda Portugiża m’għaddietx.

Kien hemm ukoll diskussjoni fuq il-finanzjament ta’ l-assemblea. Again Malta bagħtet l-analisi tagħha, pjuttost maħduma b’reqqa u nista’ ngħid differenti mill-analisi li ppreżentat l-IPU.  Fil-fatt f’din il-laqgħa ma kienx hemm qbil u ġie deċiż Ii jitwaqqaf kumitat żgħir - Malta hija membru tiegħu - li se jiltaqa’ iktar tard informalment biex jiddiskuti u janalizza x’xejra se jieħu dan il-finanzjament.  
Irrid ngħid li ġew aċċettati l-emendi kollha li Malta ppreżentat għall-final declaration u issa se jkollna laqgħa fl-aħħar ta’ Marzu biex jiġi diskuss  dan l-aspett.  F’Ġunju mbagħad se jkun hemm laqgħa preparatorja għall-inawgurazzjoni ta’ l-assemblea parlamentari li se ssir f’Napli – din  ħaditha f’idejha l-Italja - bil-laqgħa ta’ inawgurazzjoni ssir fil-Ġordan, probabbilment bejn Ottubru u Novembru.  
Ovvjament irrid nenfasizza li Malta ħadmet ħafna permezz tal-kollegi tagħna biex dan il-proċess wasal fejn wasal u huwa bis-saħħa tax-xogħol li għamlu dawn il-kollegi li aħna qed ninsistu li s-segretarjat ta’ l-assemblea għandu jittieħed Malta. Lilek, Mr Chairman, nirringrazzjak talli kkonvinċejt lir-rappreżentanti Libjani biex jattendu għal din il-laqgħa importanti.

THE CHAIRMAN:  Grazzi.  Nirringrazzjak talli semmejt il-każ tal-Libja u nagħmel dan il-punt fil-qosor ħafna.  
Kif kont irrapportajt lil dan il-kumitat, meta kont mistieden fil-bidu ta’ Jannar mis-segretarju internazzjonali tal-Kungress Libjan – dan għandu kariga  ministerjali u jiġi above the foreign affairs minister - biex immur niddiskuti miegħu l-involviment tal-Libja għedtlu li fil-fehma tiegħi u ta’ Malta, il-Libja kellha tipparteċipa għax kien ikun nuqqas u ħasra, apparti li ma kienx ta’ benefiċċju la għal Malta, la għal-Libja u lanqas għar-reġjun li ma tipparteċipax f'assemblea parlamentari bħal din. Kellhom numru ta’ oġġezzjonijiet, fost oħrajn marbutin mal-fatt li l-Portugal ukoll huwa mistieden meta m’huwiex pajjiż Mediterranju.  Kif qalulu diversi nies, jien għedtlu li l-Portugal ilu involut f’fora Mediterranji u ma tistax one fine day lill-Portugiżi tgħidilhom biex ma jipparteċipawx iktar.  

Pero` naħseb li l-argument li bih ikkonvinċejtu  kien meta għedtlu li jekk irid ibiddel xi ħaġa fil-kwestjoni tal-Palestina – għax hu dejjem fuq din il-kwestjoni jispiċċa jaqa’ – jista' jagħmel dan billi jippromwovi l-interessi tal-kawża Palestinjana minn ġewwa iktar milli minn barra.  Naħseb dak kien il-mument meta, mhux bi ftit tbatija, ikkonvinċa ruħu li kellhom jipparteċipaw.  U ħadt gost ħafna meta għedtli li l-Libja kienet preżenti għax sa jumejn qabel kienu għadhom itellgħu u jniżżlu.  Fil-fatt ċempilli jumejn qabel biex jistaqsini xi domandi wkoll.  Grazzi ħafna.   
Insejjaħ issa lill-Onor. Vella.

  ONOR. GEORGE VELLA:  Nixtieq nagħmel punt li m’għandix dubju li qiegħed fir-rapport ta’ l-Onor. Michael Gonzi, pero` ma smajtux jirriferi għalih illum.  
Minkejja li l-Libja kienet reluctant li tipparteċipa għal dak iż-żmien kollu - u jien ukoll niftakarni nagħmel diversi argumenti biex nipprova nipperswadi lil Suleiman al-Shahumi  biex jipparteċipaw,  iżda hu dejjem kien jgħid  li l-Ġordan u l-Portugal m’għandhomx ikunu hemmhekk, imma dik storja oħra - fl-aħħar meta ġejna biex nadottaw il-final declaration ġrat ħaġa stramba għax qamet id-delegata Spanjola u qalet li hi m’għandhiex mandat mill-Cortes li tieħu parti f’din il-konferenza. 
Din għalija ħaġa stramba għax jien ilni nattendi dawn il-laqgħat tas-CSCM ta’ l-IPU minn żmien Guido de Marco u l-Ispanjoli, fosthom Estrella, dejjem ħadu parti.  Imma din id-delegata f’daqqa waħda rreġistrat li huma mhumiex interessati aktar li jkunu parti minn dan il-proċess.  

Hawnhekk irrid ngħid li kemm iċ-chairperson u kemm is-segretarju ġenerali qishom skantaw kif Spanja, li ilha dan iż-żmien kollu tipparteċipa f'dan il-proċess, f’daqqa waħda ddeċidiet hekk.  U l-argument li semmiet din id-delegata kien li mhux qed jaraw wisq differenza bejn is-CSCM ta’ l-IPU u l-EuroMed parliamentary assembly u allura  l-Ispanjoli qed jgħidu li għad iridu jiddeċiedu x’se jagħmlu.  
Anders Johnson irrimarka li ovvjament jittama li Spanja tieħu deċiżjoni bħall-membri kollha ta' madwar il-Mediterran f’dan il-proċess, pero` importanti li jkun hemm deċiżjoni min-naħa tagħhom, anke minħabba l-fatt li qegħdin nitkellmu rigward il-finanzjament.  Din se tkun xi ħaġa ġestita komplement mill-pajjiżi ta' madwar il-Mediterran u ma nistax nimmaġina jien li ma jkunx hemm pajjiż kbir u importanti bħalma hija Spanja.  
Qabel konna ngħidu li jkollna żbilanċ jekk il-Libja tkun nieqsa, imma jekk ikun hemm Spanja nieqsa se jkollna żbilanċ ikbar fl-opinjoni tiegħi.  U  hawnhekk tajjeb li nagħmlu distinzjoni ċara, anke for the record,  għaliex jien niskanta meta nisma delegata bħal din tgħid li l-Parlament Spanjol għadu ma jistax jikkonċepixxi din id-differenza bejn il-EuroMed parliamentary assembly u l-assemblea tal-pajjiżi tal-Mediterran fi ħdan l-IPU.  
Id-differenza bażika hija li l-proċess tas-CSCM fi ħdan l-IPU se jkun kompost primarjament u biss mill-pajjiżi li huma madwar il-Mediterran.  Għalhekk li Suleiman al-Shahumi jgħid li l-Portugal mhuwiex fil-Mediterran u l-Ġordan m’għandux xatt fil-Mediterran.  Teknikament għandu raġun, pero` peress li dawn kienu mill-bidu nett fl-IPU u parti mill-proċess biex tinħoloq din l-assemblea, kif kien l-argument li għamilt inti, ma jagħmilx sens li issa lil dawn tgħidilhom imorru ‘l barra.  Pero` dan huwa proċess, dan huwa parlament li se jiġbor fih il-pajjiżi li għandhom ix-xatt tagħhom fil-Mediterran biss.  

Il-EuroMed Parliamentary Assembly hija assemblea bejn l-Unjoni Ewropea u l-pajjiżi l-oħra li mhumiex membri ta’ madwar il-Mediterran.  Allura huma totalment differenti, anke fil-bilanċ tar-rappreżentazzjoni, għax filwaqt li fis-CSCM se jkun hemm rappreżentanza mill-parlamentari ta’ madwar il-Mediterran biss, kif semmejt iktar qabel fil-preżentazzjoni tiegħi tal-kumitat, fil-Parlament Ewro-Mediterranju għandek numru ta’ membri tal-Parlament Ewropew minn kull kumitat, li jistgħu jkunu ġejjin minn Sweden, mill-Ġermanja u mill-Fillandja.  Tagħmel differenza? Tagħmel differenza għax strettament l-interessi ta' dawn mhumiex immedjati bħalma huma ta' dawk li għandhom ix-xatt tagħhom fil-Mediterran.  Ovvjament għandhom interess ieħor.  
Iżda fis-CSCM, aħna  Malta bħala Malta  għamilna enfasi enormi li fil-prospetti ta’ min jista’ jkun membru jew membru assoċjat, ma naċċettawx dak li qed jipproponu ċerti pajjiżi u  li jidħlu biss dawk il-pajjiżi li għandhom interess fil-Mediterran.  Għax mhux bilfors trid tkun qiegħed fil-Mediterran biex ikollok xi interess politiku jew ekonomiku jew ambjentali fil-Mediterran u  dawk ġew maqtugħin barra. 
Il-EuroMed jinkorpora l-pajjiżi ta’ l-Unjoni Ewropea plus il-pajjiżi l-oħra ta’ madwar il-Mediterran li mhumiex membri, third countries li mhumiex membri. Jiġifieri qed nagħmel din id-distinzjoni ħalli tkun imniżżla anke for the record.  Imma hija ħaġa stramba li tisma' delegata ta’ pajjiż daqshekk involut - biżżejjed issemmi l-Barcelona process - tgħidlek li l-Parlament Spanjol ma tahiex mandat lilha  biex tidħol fil-kwestjoni tal-Parlament Mediterranju ta’ l-IPU.  Nistennew żviluppi fuq din, Mr Chairman.

THE CHAIRMAN:  A very valid point, I couldn’t agree more.  Jekk m’hemmx aktar kummenti, nirringrazzjakom Dr Gonzi u Dr Vella.  
Il-Kumitat huwa aġġornat.  
Fit-8.15 p.m. il-Kumitat aġġorna għal nhar il-Ġimgħa,  25 ta’ Frar,  2005 f'nofsinhar.

